
«Երևան քաղաքի Բաբաջանյան–Աշտարակի խճուղի ճանապարհային հատվածի անավարտ մասի կառուցման շինարարական աշխատանքների և հարակից ծառայությունների գնման գործընթացների կազմակերպման առանձնահատկություններ սահմանելու մասին» և «Երևան քաղաքի Բաբաջանյան–Աշտարակի խճուղի ճանապարհային հատվածի անավարտ մասի կառուցման շինարարական աշխատանքների և հարակից ծառայությունների գնման պահանջն անհետաձգելի համարելու և այդ նպատակով «գնման գործընացը «հրատապ մեկ անձից» գնման ընթացակարգով կազմակերպելու առաջարկին համաձայնություն տալու մասին» ՀՀ կառավարության որոշման նախագծերի վերաբերյալ ստացված դիտողությունների և առաջարկությունների
	1. ՀՀ ֆինանսների նախարարություն
	06.02.2026թ.

	
	N 01/26/2488-2026

	· որպես ավելորդ դրույթ նախաբանից հանել «Գնումների մասին» Հայաստանի Հանրապետության օրենքի 23-րդ հոդվածի 1-ին մասի 2-րդ կետով և» բառերը, նկատի ունենալով, որ նշված նորմով սահմանվում է գնման ձևի կիրառման պայմանը: Այսինքն՝ այն չի հանդիսանում լիազորող նորմ Կառավարության կողմից պատվիրատուին գնման տվյալ ձևի կիրառման թույլտվություն տրամադրելու համար: Ավելին, նույն հիմքով մեկ անձից գնում կատարելու որոշումը համաձայն Կառավարության 04/05/2017թ. N 526-Ն որոշմամբ հաստատված կարգի 21-րդ կետով վերապահված է պատվիրատուի ղեկավարին.
	Ընդունվել է, խմբագրվել է
	 

	· նախագծի ընդունումը հիմնավորող փաստաթղթում բացահայտել 1-ին կետի 1-ին ենթակետով սահմանված՝ ծրագրի շինարարական աշխատանքների և տեխնիկական հսկողության ծառայությունների հրավերներով (պայմանագրերի նախագծերով) ներկայացված օրինակելի նախագծանախահաշվային փաստաթղթերի և ծավալաթերթերի  վերանայման և փորձաքննության անցկացման դեպքերը: Օրինակ՝ տեղակապում, ծավալների ավելացում և այլն: 

Նշվածի շրջանակում պետք է նախագծով սահմանել նաև այդ դեպքերի իրացման կանոնները.
	Ընդունվել է, խմբագրվել է
	

	· 1-ին կետի 3-րդ ենթակետի «բ» պարբերությամբ նախատեսվում են մասնակիցներին ներկայացվող որակավորման չափանիշները և դրանց գնահատման համար անհրաժեշտ փաստաթղթերը, իսկ նույն ենթակետի «ե» պարբերությամբ սահմանվում են ընտրված մասնակցին ներկայացվող որակավորման ապահովման չափին ներկայացվող պայմանները:

Նկատի ունենալով, որ «Գնումների մասին» օրենքի 2-րդ հոդվածի 1-ին մասի 10.1-րդ կետի համաձայն՝ որակավորման ապահովումն օրենքով նախատեսված դեպքերում հրավերով սահմանվող որակավորման չափանիշներին փոխարինող ապահովման միջոց է, հայտնում ենք, որ տվյալ դեպքում նշված ենթակետերը պետք է խմբագրվեն, թողնելով կամ որակավորման չափանիշները կամ որակավորման ապահովումը: 

Ավելին, պետք է նկատի ունենալ նաև, որ նշված կարգի 21-րդ կետի «ժ» պարբերության համաձայն՝ պատվիրատուն ինքնուրույն է սահմանմանում մասնակիցների ներկայացվող որակավորման չափանիշները և դրան գնահատման համար անհրաժեշը փաստաթղթերը: Այսինքն՝ եթե կիրառվելու են միայն որակավորման չափանիշներ, ապա նախագծից պետք է հանել 1-ին կետի 3-րդ ենթակետի «բ» ենթակետը.
	Ընդունվել է, խմբագրվել է
	

	· հնարավոր տարընկալումներից խուսափելու համար 1-ին կետի 3-րդ ենթակետի «գ» պարբերությունը շարադրել հետևյալ խմբագրությամբ.

«Շինարարական աշխատանքների ոչ ավելի, քան 30 տոկոսը կարող է իրականացվել ենթակապալի կամ ծառայությունների մատուցման պայմանագրեր կնքելու միջոցով: Եթե պայմանագիրն իրականացվելու է ենթակապալի միջոցով, ապա մասնակիցը հայտով ներկայացնում է նաև ենթակապալի պայմանագրի պատճենը, դրա կողմ հանդիսացող անձի տվյալները, ինչպես նաև «Իրավաբանական անձանց պետական գրանցման, իրավաբանական անձանց ստորաբաժանումների, հիմնարկների և անհատ ձեռնարկատերերի պետական հաշվառման մասին» Հայաստանի Հանրապետության օրենքի հիման վրա իրական շահառուների վերաբերյալ հայտարարագիր ներկայացնելու պարտականություն ունեցող իրավաբանական անձի դեպքում՝ ենթակապալառու իրավաբանական անձի իրական շահառուների վերաբերյալ տեղեկություններ պարունակող կայքէջի հղումը: Ընդ որում, եթե մասնակիցը հայտարարվում է ընտրված մասնակից, ապա սույն պարբերությամբ նախատեսված տեղեկությունը պայմանագիր կնքելու որոշման մասին հայտարարության հետ միաժամանակ հրապարակվում է տեղեկագրում: Մասնակցի կողմից հայտը ներկայացվելու օրվա դրությամբ ենթակապալառուն չպետք է ներառված լինի «Գնումների մասին» Հայաստանի Հանրապետության օրենքի 6-րդ հոդվածի 1-ին մասի 6-րդ կետով նախատեսված ցուցակում».
	Ընդունվել է, խմբագրվել է
	

	· որպես ավելորդ դրույթ 1-ին կետի 3-րդ ենթակետի «զ» պարբերությամբ նախատեսված բանաձև, նկատի ունենալով, որ դրա հետ կապված հարաբերությունները արդեն իսկ սահմանված է հիշյալ կարգի 32-րդ կետի 3-րդ ենթակետով.
	Ընդունվել է, դրույթը հանվել է
	

	· 4-րդ ենթակետը շարադրել հետևյալ խմբագրությամբ.

«Առաջարկել Երևանի քաղաքապետին՝ սույն որոշումն ուժի մեջ մտնելուց հետո երկշաբաթյա ժամկետում ապահովել գնման գործընթացների կազմակերպումը։»
	Ընդունվել է, խմբագրվել է
	

	Միաժամանակ հայտնում ենք, որ՝

· 1-ին կետի 3-րդ ենթակետի «ա» պարբերությամբ նախատեսվում է կիրառել նաև հայտի ապահովում: Այս կապակցությամբ, եթե գնման գործընթացն իրականացվում է հրատապության հիմքով պայմանավորված մեկ անձից գնման ձևով, ապա նշված կարգի 71-րդ կետի 1-ին ենթակետի համաձայն մասնակցից չի պահանջվում հայտի ապահովում: Սակայն տվյալ դեպքում հնարավոր է նախագծով նախատեսել այդ հնարավորությունը.

· եթե գնումը չի իրականացվելու կոնկրետ մասնակցի հրավեր տրամադրելու միջոցով, ապա պետք է նկատի ունենալ, որ Կառավարության 06/04/2017թ. թիվ 386-Ն որոշման 2-րդ կետի 1-ին ենթակետի «ը» պարբերության համաձայն գնման ընթացակարգը պետք է կազմակերպվի էլեկտրոնային գնումների համակարգի միջոցով.
	Ընդունվել է ի գիտություն
	

	նախագծի ընդունումը հիմնավորող փաստաթղթում որպես մեկ անձից գնման ձևի կիրառման հիմք նշվում է «լրացուցիչ ձգձգումներ» եզրույթը, ինչը կարող է տպավորություն ստեղծել, որ խոսքը գնում է մրցակցային ընթացակարգը որպես լրացուցիչ ձգձգում որակելու մասին: Ուստի առաջարկում ենք բացառել նման եզրույթի կիրառումը հիմնավորող փաստաթղթերում: Եթե խոսքը գնում է այն մասին, որ ծրագրի բարձր նշանակության արդյունքում առկա են բողոքարկման իրավունքի չարաշահման ռիսկեր, ապա անհրաժեշտ ենք համարում այդ մասին հստակ նշել:
	Ընդունվել է, խմբագրվել է
	

	2.  ՀՀ տարածքային կառավարման և ենթակառուցվածքների նախարարություն
	05.02.2026թ.

	
	№ ԴԽ//3840-2026

	Դիտողություններ և առաջարկություններ չկան։
	 - 
	 

	3. ՀՀ արդարադատության նախարարություն
	0.02.2026թ.

	
	№/10.1.3/5015-2026

	1. Նախագծով նախատեսվում է սահմանել Երևանի Բաբաջանյան-Աշտարակի խճուղի ճանապարհային հատվածի անավարտ մասի կառուցման կապալային աշխատանքների և հարակից ծառայությունների գնման գործընթացների կազմակերպման առանձնահատկությունները։ Հարկ է նկատել, որ Նախագծով ներկայացված իրավական ակտի բնույթը նախատեսված է նորմատիվ։ Այս առումով պետք է նշել, որ իրավական ակտերն իրենց բնույթով լինում են նորմատիվ, անհատական և ներքին (լոկալ): «Նորմատիվ իրավական ակտերի մասին» օրենքի (այսուհետ՝ Օրենք) 2-րդ հոդվածի 1-ին մասի 1-ին կետի համաձայն՝ նորմատիվ իրավական ակտ է Հայաստանի Հանրապետության ժողովրդի, ինչպես նաև Սահմանադրությամբ նախատեսված մարմինների կամ պաշտոնատար անձանց ընդունած գրավոր իրավական ակտը, որը պարունակում է վարքագծի պարտադիր կանոններ անորոշ թվով անձանց համար։ 

Նույն հոդվածի 1-ին մասի 5-րդ կետի համաձայն՝ անհատական իրավական ակտ է նորմատիվ իրավական ակտի հիման վրա և դրան համապատասխան ընդունված գրավոր իրավական ակտը, որը սահմանում է վարքագծի կանոն կամ առաջացնում է փաստական հետևանքներ և վերաբերում է միայն դրանում անհատապես նշված անձի կամ անձանց։

Հարկ է ընդգծել, որ Նախագիծը վերաբերում է կոնկրետ տեղանքի (Երևանի Բաբաջանյան–Աշտարակի խճուղի ճանապարհային հատվածի), կոնկրետ ծրագրի և կոնկրետ շինարարական աշխատանքների իրականացմանը, ինչպես նաև կարգավորում է բացառապես տվյալ ծրագրի շրջանակներում իրականացվող հարաբերությունները։ Հաշվի առնելով վերոգրյալը՝ գտնում ենք, որ ընդունվելիք իրավական ակտն ունի անհատական իրավական ակտին բնորոշ բովանդակություն։ Հետևաբար՝ առաջարկվում է վերանայել Նախագծով ներկայացված իրավական ակտի բնույթը։
	Ընդունվել է։
	

	2. Նախագծի 2-րդ կետով նախատեսվում է, որ տեխնիկական հսկողության փաստացի աշխատանքները մեկնարկվում են պատվիրատուի հրահանգով՝ տեղանքը շինարարության համար ֆիզիկապես հասանելի լինելու հիմքով։ Վերոնշյալ կարգավորման մեջ հստակեցման կարիք ունի «ֆիզիկապես հասանելի լինելու հիմքով» ձևակերպումը՝ պարզ չէ, թե ինչպես է արձանագրվելու կամ որոշվելու տեղանքի «ֆիզիկապես հասանելի» լինելը կամ չլինելը, բացի այդ անորոշ է՝ ինչ եղանակով կամ միջոցներով է տրվում պատվիրատուի կողմից աշխատանքների մեկնարկի «հրահանգը»։ Հետևաբար՝ առաջարկվում է վերանայել և առավել հստակեցնել սույն կարգավորումը։
	Ընդունվել է։

Կարգավորումը վերաշարադրվել է՝ հստակեցնելով, որ աշխատանքների մեկնարկը կատարվում է պատվիրատուի գրավոր հանձնարարականի հիման վրա, տեղանքի փաստացի հասանելիությունն արձանագրելուց հետո։
	

	3. Նախագծով նախատեսված ենթակետերի և պարբերությունների ճիշտ համարակալումը պահպանված չէ, առկա են նաև չհամարակալված պարբերություններ, ինչով պայմանավորված՝ առաջարկվում է համարակալման ամբողջական վերանայում կատարել՝ նկատի ունենալով Օրենքի 14-րդ հոդվածի և 1-ին հոդվածի 2-րդ մասի պահանջները։
	Ընդունվել է։

Կատարվել է ամբողջական վերահամարակալում և կառուցվածքային խմբագրում՝ համապատասխանեցնելով «Նորմատիվ իրավական ակտերի մասին» օրենքի պահանջներին։
	

	4. Նախագծին կից ներկայացված հիմնավորման դրույթները վերանայման կարիք ունեն, մասնավորապես՝ հիմնավորումն անհրաժեշտ է լրամշակել և խմբագրել՝ համապատասխանեցնելով Օրենքի 6-րդ հոդվածի 5-րդ մասի պահանջներին, որը հնարավորություն կտա լիարժեք կերպով գնահատելու առաջարկվող կարգավորումները։ Հարկ է նկատել, որ նախագծի հիմնավորման միջոցով նախագիծը մշակող պետական մարմինը պարզաբանում է իրավական ակտի ընդունման նպատակը, կարգավորման անհրաժեշտությունը, կարգավորման համար ընտրված եղանակի նպատակահարմարությունը, պարզաբանում է նախագծով առաջարկվող կարգավորումների բնույթն ու նպատակը, իրավական ակտի ընդունմամբ ակնկալվող արդյունքները, որոնք ներկայացված հիմնավորմամբ բացակայում են։
	Ընդունվել է։

Հիմնավորումը վերաշարադրվել և համալրվել է՝ ներառելով կարգավորման նպատակը, անհրաժեշտությունը, ընտրված մեխանիզմի հիմնավորումը և ակնկալվող արդյունքները։
	

	4.  ՀՀ ֆինանսների նախարարություն
	17.03.2026թ.

	
	Աշխատանքային կարգով

	«Նախագծի քննարկման փուլում առաջարկվել էր նախագծի ընդունումը հիմնավորող փաստաթղթում բացահայտել 1-ին կետի 1-ին ենթակետով սահմանված՝ ծրագրի շինարարական աշխատանքների և տեխնիկական հսկողության ծառայությունների հրավերներով (պայմանագրերի նախագծերով) ներկայացված օրինակելի նախագծանախահաշվային փաստաթղթերի և ծավալաթերթերի վերանայման և փորձաքննության անցկացման դեպքերը, ինչպես նաև փոփոխությունների անհրաժեշտության առաջացման դեպքում դրանց իրացման կանոնները։

       Նախագծին կից ամփոփաթերթի համաձայն՝ հիշյալ դիտարկումն ընդունվել է, սակայն նախագծով ներկայացված են միայն նախագծային փաստաթղթերում փոփոխությունների առաջացման դեպքերը, մինչդեռ դրանց իրացման կանոնները և մեխանիզմները սահմանված չեն։ Օրինակ, տեղանքի ճշգրտման (տեղակապման) պայմանավորված նախագծային փաստաթղթերում փոփոխությունների անհրաժեշտության դեպքում սահմանված չէ, թե նախագծային փաստաթղթերում փոփոխությունները ում կողմից պետք է իրականացվեն նախագծողի, թե կապալառուի կողմից։

        Վերոգրյալով պայմանավորված՝ հնարավոր տարընկալումներից խուսափելու համար առաջարկում ենք նախագծով սահմանել (նկարագրել) նախագծային փաստաթղթերում փոփոխություններ կատարելու իրականացման կանոնները և մեխանիզմները:
	Ընդունվել է, խմբագրվել է
	 

	Հնարավոր տարընկալումներից խուսափելու համար առաջարկում ենք նախագծի 1-ին կետի 2-րդ ենթակետի «դ»  պարբերությունը խմբագրել հետևյալ բովանդակությամբ. «Որակավորման ապահովման չափը հաշվարկվում է «ա» պարբերությամբ նախատեսված գնի նկատմամբ»:»
	Ընդունվել է, խմբագրվել է
	

	5.  ՀՀ ֆինանսների նախարարություն
	17.03.2026թ.

	
	03/26/10289-2026

	1. «Երևան քաղաքի Բաբաջանյան – Աշտարակի խճուղի ճանապարհային հատվածի անավարտ մասի կառուցման շինարարական աշխատանքների և հարակից ծառայությունների գնման գործընթացների կազմակերպման առանձնահատկություններ սահմանելու մասին» ՀՀ կառավարության որոշման նախագծի վերաբերյալ առաջարկում ենք նախագծի 1-ին կետի 2-րդ ենթակետին «զ» պարբերությունը շարադրել հետևյալ բովանդակությամբ.

«զ. Եթե ընտրված մասնակցի՝ հայտով ներկայացված համախառն եկամուտների հանրագումարը, իսկ Հայաստանի Հանրապետության ռեզիդենտ չհանդիսացող ընտրված մասնակցի դեպքում՝ հրավերով նախատեսված պայմանագրերի արժեքների հանրագումարը՝

- մինչև 2 միլիարդ դրամ է, ապա որակավորման ապահովման չափը հավասար է գնի 30 տոկոսին.

- 2 միլիարդ դրամից մինչև 4 միլիարդ դրամ է, ապա որակավորման ապահովման չափը հավասար է գնի 20 տոկոսին.

- 4 միլիարդ դրամից բարձր է, ապա որակավորման ապահովման չափը հավասար է գնի 10 տոկոսին:»
	Ընդունվել է, խմբագրվել է
	 

	2. «Երևան քաղաքի Բաբաջանյան – Աշտարակի խճուղի ճանապարհային հատվածի անավարտ մասի կառուցման շինարարական աշխատանքների և հարակից ծառայությունների գնման գնման պահանջն անհետաձգելի համարելու և այդ նպատակով գնման գործընթացը «հրատապ մեկ անձից» գնման ընթացակարգով կազմակերպելու առաջարկին համաձայնություն տալու մասին» ՀՀ կառավարության որոշման նախագծի վերաբերյալ առաջարկում ենք՝
- նախագծի վերնագիրը խմբագրել հետևյալ բովանդակությամբ՝ «Գնման գործընթացների կազմակերպման վերաբերյալ Հայաստանի Հանրապետության կառավարության համաձայնություն ստանալու մասին».

- նախագծի նախաբանը խմբագրել հետևյալ բովանդակությամբ՝ «Հիմք ընդունելով «Գնումների մասին» օրենքի 46.1-րդ հոդվածի 2-րդ մասը՝ Հայաստանի Հանրապետության կառավարությունը որոշում է.»

- որպես ավելորդ դրույթ հանել նախագծի 1-ին և 2-րդ կետերը՝ նկատի ունենալով, որ ՀՀ կառավարության 04/05/2017թ. N 526-Ն որոշմամբ հաստատված կարգի 21-րդ կետի 1-ին ենթակետի դ պարբերության համաձայն հրատապության հիմքով պայմանավորված մեկ անձից գնումների կատարման վերաբերյալ որոշումը կայացնում է պատվիրատուի ղեկավարը՝ առանց ՀՀ կառավարության կողմից նման համաձայնություն ստանալու հանգամանքի, ներառյալ ընթացակարգն էլեկտրոնային համակարգի միջոցով կազմակերպելու կամ գնման առարկան կոնկրետ մասնակցից ձեռք բերելու որոշումը։
	Չի ընդունվել։

Չնայած գործող օրենսդրությունը լիարժեք հնարավորություն է տալիս, որ պատվիրատուի ղեկավարը որոշումներ կայացնի հրատապության հիմքով մեկ անձով գնումներ իրականացելու վերաբերյալ, այդուհանդերձ, այն չի բացառում ՀՀ կառավարության կողմից նման որոշումների կայացումը՝ հաշվի առնելով ծրագրի հանրային և ռազմավարական կարևորությունը։

Տվյալ դեպքում սույն որոշումը դասվում է բարձր հանրային նշանակության ներդրումային ծրագրի։ 

Բացի այդ՝ ծրագիրը նաև Հյուսիս-Հարավ մայրուղու՝ Երևանի հատվածի ինտեգրված հանգույցներից է, և որպես այդպիսին՝ սույն որոշմամբ լրացուցիչ շեշտադրվում է ՀՀ կառավարության կողմից ծրագրի բարձր նշանակությունը։
	

	-  նախագծի 3-րդ կետը խմբագրել հետևալ բովանդակությամբ.

«3. Տալ համաձայնություն Երևանի քաղաքապետարանի կարիքների համար ձեռք բերվող՝ Երևան քաղաքի Բաբաջանյան – Աշտարակի խճուղի ճանապարհային հատվածի մինչև 270 մետր (կմ 1 + 820 մինչև կմ 1 + 980՝ գումարած 110 մ մոտեցնող ճանապարհներ) կառուցման շինարարական աշխատանքների և հարակից ծառայությունների գնման ընթակարգերի հրավերներում ներառելու պայման այն մասին, որ տվյալ գործընթացը կազմակերպվում է հանրային շահերի ապահովման նպատակով և այդ գործընթացի շրջանակում պատվիրատուի և (կամ) գնահատող հանձնաժողովի գործողությունների (անգործության) և որոշումների բողոքարկումը չի կասեցնում գնման գործընթացը:»:
	Ընդունվել է, խմբագրվել է։
	


